
ՀԻՄՆԱՎՈՐՈՒՄ 
«ԱՐԴԱՐԱԴԱՏՈՒԹՅԱՆ ՆԱԽԱՐԱՐՈՒԹՅԱՆԸ ՊԱՇՏՈՆԱԿԱՆ ՓԱՍՏԱԹՂԹԻ ՁԵՎԱՆՄՈՒՇԻ, ԱՅՆ ԿԱԶՄՈՂ ԱՆՁԻ, ՎԵՐՋԻՆԻՍ ՊԱՇՏՈՆԵԱԿԱՆ ԴԻՐՔԻ, ՊԱՇՏՈՆԱՎԱՐՄԱՆ ԺԱՄԱՆԱԿԱՀԱՏՎԱԾԻ ՎԵՐԱԲԵՐՅԱԼ ՏԵՂԵԿՈՒԹՅՈՒՆՆԵՐԻ, ՆՐԱ ՍՏՈՐԱԳՐՈՒԹՅԱՆ ԵՎ ՊԱՇՏՈՆԱԿԱՆ ՓԱՍՏԱԹՈՒՂԹԸ ՀԱՍՏԱՏՈՂ ԿՆԻՔԻ, ԴՐՈՇՄԱԿՆԻՔԻ ՆՄՈՒՇՆԵՐԻ ՏՐԱՄԱԴՐՄԱՆ ԿԱՐԳԸ, ԱՅԴ ՏԵՂԵԿՈՒԹՅՈՒՆՆԵՐԻ ՊԱՀՊԱՆՄԱՆ ՊԱՅՄԱՆՆԵՐԸ ԵՎ ԺԱՄԿԵՏՆԵՐԸ ՍԱՀՄԱՆԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Կարգավորման ենթակա ոլորտի կամ խնդրի սահմանումը. 
«Հայաստանի Հանրապետության պաշտոնական փաստաթղթերը ապոստիլով վավերացնելու մասին» օրենքով (այսուհետ՝ Օրենք) նախատեսվել է պաշտոնական փաստաթղթերը ապոստիլով վավերացնելու գործընթացի իրականացումը ապահովել «Էլեկտրոնային ապոստիլ» միասնական էլեկտրոնային կառավարման համակարգի միասնական շտեմարանի միջոցով: 
Շտեմարանում հավաքագրվելու և մուտքագրվելու են ապոստիլով վավերացման ենթակա պաշտոնական փաստաթուղթերի ձևանմուշները, այդ փաստաթղթերը տրամադրող մարմինների և անձանց անվանումները, հասցեները, կնիքներն ու դրոշմակնիքները, փաստաթուղթը ստորագրող պաշտոնատար անձանց անվան, պաշտոնեական դիրքի, պաշտոնավարման ժամանակահատվածի վերաբերյալ տեղեկությունները և ստորագրությունների նմուշները: 
2. Առկա իրավիճակը.
Մինչ օրենքի ընդունումը վերը նշված տվյալների հավաքագրման գործընթացի իրավական կարգավորումը բացակայում էր և անհրաժեշտ տվյալների հավաքագրում չէր իրականացվում: Ապոստիլով վավերացնելու համար ներկայացված պաշտոնական փաստաթղթերի իսկության ստուգումը, դրանք հաստատող պաշտոնատար անձանց ստորագրությունների, կնիքների, դրոշմակնիքների և անհրաժեշտ այլ տվյալների գնահատումը իրականացվում է փաստաթուղթը ընդունող աշխատակցի կողմից՝ հիմնվելով նրա՝ վերը նշված վավերապայմաններին աշխատանքային փորձի ընթացքում ձեռք բերված տեղեկությունների, այդ թվում՝ հիշողության, հիման վրա: Բացակայում են տվյալների ստուգման աղբյուր հանդիսացող գործիքները և տվյալները Միաժամանակ նախատեսված չէ ապոստիլով վավերացման ենթակա պաշտոնական փաստաթուղթ տրամադրող մարմինների կողմից փաստաթղթերի ձևանմուշների, ստորագրությունների, կնիքների նմուշների և այլ տեղեկությունների տրամադրման գործընթաց, վերջիններս պարտավորված չեն տրամադրել անհրաժեշտ տվյալները:
 3. Կարգավորման նպատակները, ակնկալվող արդյունքը.
Նախագծի ընդունման նպատակն է ապահովել «Էլեկտրոնային ապոստիլ» միասնական էլեկտրոնային կառավարման համակարգի միասնական շտեմարանում ապոստիլով վավերացվող պաշտոնական փաստաթուղթ տրամադրող մարմինների կամ անձանց վերաբերյալ տեղեկությունների հավաքագրումը՝ պարտավորեցնելով վերջիններիս Արդարադատության նախարարությանը տրամադրել իրենց կողմից տրամադրվող փաստաթղթերի ձևանմուշները, դրանք ստորագրող անձանց տվյալները, պաշտոնեական դիրքի, պաշտոնավարման ժամանակի վերաբերյալ տեղեկություները, ստորագրությունների, կնիքների և դրոշմակնիքների նմուշները: Միաժամանակ փաստաթուղթը տրամադրող մարմինների ու անձանց կողմից Արդարադատության նախարարությանը տրամադրվելու են ձևանմուշների, կնիքների շրջանառությունից դուրս գալու, պաշտոնատար անձանց փոփոխությունների, մարմինների վերակազմավորման կամ ստեղծման, նորանշանակ անձանց վերաբերյալ տեղեկությունները:
Պաշտոնատար անձանց ստորագրությունները, կնիքները, պաշտոնավարման ժամանակահատվածը և այլ տեղեկությունները հասանելի են լինելու փաստաթուղթը ապոստիլով վավերացնող աշխատակցի համար շտեմարանի՝ այդ տվյալների համար նախատեսված բաժին մուտք գործելիս համապատասխան տվյալների որոնման արդյունքում: Վերը նշված տվյալների հիման վրա պաշտոնական փաստաթուղթը ապոստիլով վավերացնելու գործընթացի համար պատասխանատու աշխատակիցները հնարավորություն են ունենալու մինչև փաստաթուղթը ապոստիլով վավերացնելը, ստուգել ներկայացված փաստաթուղթը տրամադրող մարմնի կամ անձի վերաբերյալ տեղեկությունները և փաստաթղթի իսկությունը, որը հնարավորինս բացառեու է կեղծ փաստաթղթերի ապոստիլով վավերացման դեպքերը, դյուրին և հասանելի են դառնալու պաշտոնական փաստաթղթերը ապոստիլով վավերացման համար անհրաժեշտ վավերապայմանների՝ ստորագրության, պաշտոնեական դիրքի, կնիքի կամ դրոշմակնիքի, ստուգման գործընթացը: Փաստաթուղթի, ստորագրությունների, կնիքների իսկության գնահատումը իրականացնելիս աշխատակիցը չի հիմնվելու իր ենթադրությունների և հիշողության վրա: 
4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Արդարադատության նախարարության կողմից:  
5. «Արդարադատության նախարարությանը պաշտոնական փաստաթղթի ձևանմուշի, այն կազմող անձի, վերջինիս պաշտոնեական դիրքի, պաշտոնավարման ժամանակահատվածի վերաբերյալ տեղեկությունների, նրա ստորագրության և պաշտոնական փաստաթուղթը հաստատող կնիքի, դրոշմակնիքի նմուշների տրամադրման կարգը, այդ տեղեկությունների պահպանման պայմանները և ժամկետները սահմանելու մասին»  Կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում եկամուտների և ծախսերի ավելացման կամ նվազեցման մասին.
«Արդարադատության նախարարությանը պաշտոնական փաստաթղթի ձևանմուշի, այն կազմող անձի, վերջինիս պաշտոնեական դիրքի, պաշտոնավարման ժամանակահատվածի վերաբերյալ տեղեկությունների, նրա ստորագրության և պաշտոնական փաստաթուղթը հաստատող կնիքի, դրոշմակնիքի նմուշների տրամադրման կարգը, այդ տեղեկությունների պահպանման պայմանները և ժամկետները սահմանելու մասին» Կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեներում եկամուտների և ծախսերի ավելացում կամ նվազեցում չի առաջանում: 



                                         
